
	ఉ.	
నావుడు నిట్లు పల్కఁ దగునా? ధరణీశులు మీరు, సిద్ధవం

శావళివార మేము, నిజ మాడుము చాలును, విద్య లేనివా

రీవిధి నెల్లవారలకు నిత్తురె కాంచనకల్పితంబు లే

లా వెడమాట లీ చెనఁటిలాగున మాకును గోప మయ్యెడిన్.'



	 129







	వ.	
అని ధట్టించి పలుకునప్పు డక్కఱకుందపసి కడకన్నులం బొడముకెంపు గని

కంపించుచు నమ్మహీనాథుండు చేతులు మొగిచి 'నాకు మీచేతి ధూమవేధి

సిద్ధించుటకు నిట్టి కపటోపాయంబు చేసితి, నాతప్పు మన్నింపవలయు' ననుచు

మదకుంభి కుంభస్థలస్పర్శన కర్కశంబు లగు తనహస్తంబుల నతనిపాదం

బులు పట్టుకొనఁ బోవుటయు నతందు కోపంబు డింప నోపక యడిచిపడుచుఁ

దొలంగి యంతంత నిలిచి యి ట్లనియె.

	క.	
'రాజ వని నిన్ను నమ్మితి

భోజుఁడు ధర్మాత్ముఁ డనుట బొం కయ్యెఁ గదే

యోజ చెడ నిట్లుచేఁత ప్ర

యోజనమే వలయు ననిన నొసఁగనె నీకున్.

	ఉ.	
న న్నడకించి యొడ్డరితనంబున నాదగువిద్య నీవు గై

కొన్న సహింప నేర్తునె, తగుం దగు లెస్స విచార మయ్యెఁ బో

ము న్నటు మేలు మే లనఁగ మూర్ఖుఁడవై ధనకాంక్షఁ గాదె యీ

పిన్నతనంబు చేసి తిది పెద్దలు మెత్తురె రాజధర్మమే?

	వ.	
కావున నీవు చేసిన యపరాధంబునంజేసి నీ వనపత్యుండవు గమ్మ' ని

శపియించె.

	చ.	
అనవుడు నమ్మహుండు వినయానతుఁడై మునినాథుతోడ ని

ట్లను 'మును సిద్ధు లెవ్వరును నారయ సర్పటిభంగి మోసపో

యినవిధ మెన్నడున్ విన మరేమి నిమిత్తమొకో యతండు చే

సిన కపటప్రసంగమునఁ జిక్కుట' నావుడు నాతఁ డిట్లనున్.

	వ.	
'దీని కొక్క కారణంబు గల దాకర్ణింపుము' 'దొల్లి రంభవోలె మిక్కిలి

చక్కనిదగు నొక్క వారవనిత గలదు.

	క.	
ఆవనిత యొక్కనాఁ డొక

దేవాలయమునకు నరిగి దేవుఁడు తనకా

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 28 డిసెంబరు 2021న 09:20కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

